Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gwisgo - Rhufeiniaid 13:14a
“Gadewch i’r Arglwydd Iesu Grist fod fel gwisg amdanoch chi...”
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio..)
Adnoddau: sleid PowerPoint a/neu ddillad pobl eraill/dillad gwisgo i fyny.

Naill ai gwisgwch i fyny fel gwahanol gymeriadau e.e. môr leidr, cowboi, lleidr, tywysoges, milwr neu gwisgwch ddillad pobl sydd yn y gynulleidfa i weld os fedr y plant nabod y person o’r dillad (dewiswch ddillad sy’n sefyll allan!)

.....

Dw i am wisgo i fyny fel rhywun arall a cewch chi ddyfalu pwy ydw i. (Gwnewch hynny!)

Mae’n weddol hawdd adnabod person o’i ddillad. Mae cowboi bob amser yn gwisgo het, mae tywysoges bob amser â choron am ei phen, mae Yncl Huw bob amser yn gwisgo crys coch (neu beth bynnag sy’n addas i’ch cynulleidfa). Mae gwisgo dillad pobl eraill yn gallu bod yn llawer o hwyl (clic ar y ppt i weld merch fach a bachgen bach wedi gwisgo i fyny).

Pan dw i’n gwisgo dillad (tywysoges/ môr leidr/cowboi) dw i’n trïo siarad a cherdded a bihafio fel mae nhw’n gwneud. (Ceisiwch ddynwared y gwahanol gymeriadau).

Y person gorau i Gristnogion ei ddynwared ydy Iesu Grist. Mae yna adnod gwych yn y Beibl sy’n dweud, (clic ar y ppt i weld yr adnod)

Gadewch i’r Arglwydd Iesu Grist fod fel gwisg amdanoch chi...
Dydyn ni ddim yn gwybod yn iawn be oedd Iesu’n wisgo, a does ganddo ni ddim lluniau ohono fo, ond mae’r Beibl yn dweud wrthyn ni sut gymeriad oedd ganddo fo. Roedd o’n llawn cariad, yn amyneddgar, yn hoffi helpu, yn bur a glân a pherffaith. Mae Duw eisiau i ni fod yn fwy fel Iesu Grist, dyna pam mae’r adnod yn dweud, Gadewch i’r Arglwydd Iesu Grist fod fel gwisg amdanoch chi...
Yn yr un ffordd ac mae gwisgo dillad cowboi yn eich helpu chi i fod yn debyg i gowboi, mae gwneud yr un pethau â Iesu yn help chi i fod yn debycach iddo fo. Rydyn ni’n tynnu ein dillad ‘gwisgo i fyny’ i ffwrdd, ac yn eu cadw nhw, ond dylen ni drïo byw fel Iesu Grist drwy’r amser. Mae Duw wrth ei fodd pan mae’n gweld ein bod ni’n mynd yn fwy a mwy tebyg i Iesu Grist. Dwedwch yr adnod hefo fi......

Gweddi

Diolch i Ti am Iesu Grist. Diolch ei fod yn fyw yn y nefoedd a’i fod o’n ein caru ni. Helpa ni i dyfu i fod yn fwy tebyg i Iesu; helpa ni i wisgo cymeriad Iesu Grist amdanon ni. Amen. 

